
Sud Bosne i Hercegovine

Суд Босне и Хецеговине

Broj: S1 3 Iž 049382 24 Iž



                           

Sarajevo, 19.09.2024.godine                                                                                                                                                                                                      

Sud Bosne i Hercegovine u Sarajevu, u vijeću Apelacionog odijeljenja sastavljenom od sudija Mirsade Džindo, kao predsjednika vijeća, Zvjezdane Antonović i Redžiba Begića, kao članova vijeća, odlučujući o žalbi političke stranke  SDS-Srpska demokratska stranka, sa sjedištem u Banja Luci, ul. Nikole Tesle 16, koju zastupa predsjednik stranke dr. Milan Miličević, izjavljenoj protiv Odluke Centralne izborne komisije Bosne i Hercegovine broj: 05-1-07-5-760/24 od 12.09.2024. godine, o utvrđivanju odgovornosti za vođenje preuranjene izborne kampanje, u nejavnoj sjednici, održanoj dana 19.09.2022. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine, broj i datum navedeni u uvodu, i to stavom 1. utvrđeno je da je politička stranka SDS-Srpska demokratska stranka odgovorna što je Opštinski odbor SDS Vlasenica putem društvene mreže Facebook dana 13.07.2024. godine vodio izbornu kampanju u periodu preuranjene izborne kampanje, pa joj je na osnovu člana 6.7 stav 2. tačka 1) Izbornog zakona BiH i primjenom člana 19.9 stav 1. tačka 3) i stav 2. Izbornog zakona BiH, izrečena novčana kazna u iznosu od 4.000,00 KM (četiri hiljade konvertibilnih maraka). Stavom 2. je određeno da će se novčana kazna uplatiti u roku od 8 dana na račun Ministarstva finansija i trezora BiH. 
Protiv navedene odluke Centralne izborne komisije (u daljem tekstu CIK BiH) žalitelj je blagovremeno izjavio žalbu zbog povrede pravila postupka, pogrešno ili nepotpuno utvrđenog činjeničnog stanja i pogrešne primjene materijalnog prava. Ističe da je osporena odluka u7 cjelosti nezakonita naročito što je odluka donesena nakon proteka zakonskog roka od 48 sati od dana prijema izjašnjenja po prigovoru, odnosno proteka ropka za izjašnjavanje. Napominje da je odluka donesena nakon 2 mjeseca od izjavljenog prigovora, što ukazuje na nedoumice i neodlučnost prilikom donošenja odluke. Iz sadržine obrazloženja pobijane odluke proizlazi da CIK BiH nije sa sigurnošću utvrdio da sporna objava predstavlja preuranjenu kampanju. Sadržaj objave na društvenim mrežama i svrha okupljanja na spornom događaju-krsnoj slavi žalioca ni u kom slučaju ne upućuje da se radi o preuranjenoj izbornoj kampanji, nego se radilo o okupljanju članova i simpatizera žalitelja, kao i da sama objava ne sadrži poziv za glasanje za bilo kojeg kandidata žalitelja, niti predstavlja promociju programa.
U odgovoru na žalbu Centralna izborna komisija Bosne i Hercegovine je predložila da se žalba odbije kao neosnovana.  

Žalba nije osnovana.
Iz stanja spisa proizlazi da je CIK BiH dana 15.07.2024. godine putem e-maila zaprimila prigovor Gorana Đurića iz Vlasenice sa dokazima -screenshot objave koji se odnosi na kršenje odredbe člana 7.1 Izbornog zakona BiH ("Službeni glasnik BiH ', br. 23/01, 7/02, 9/02, 20/02. 25/02. 4/04, 20/04, 25/05. 52/05. 65/05. 77/05. 11/06. 24/06. 32/07. 33/08, 37/08, 32/10. 18/13. 7/14. 31/16. 41/20. 38/22. 51/22, 67/22 i 24/24. U prigovoru je navedeno da je na zvaničnoj Facebook stranici OO SDS Vlasenica dana 13.07.2024. godine predstavljena odbornička lista na čelu sa kandidatom za načelnika Slavišom Mazićem sa tekstom da će ostvariti pobjedu. Tajođer su objavljene i fotografije na kojima su djeca, što je suprotno sa Izbornim zakonom BiH.
Navedni podnesak CIK BiH je cijenila kao inicijativu za pokretanje i vođenje postupka po službenoj dužnosti u smislu odredbe člana 6.2 stav 2. Izbornog zakona koju je dostavila žalitelju na izjašnjenje. Žalitelj je u izjašnjenju naveo da u cjelosti poštuje sve odredbe Izbornog zakona BiH, a da je navedena inicijativa nepotpuna jer ne sadrži obavezne elementepropisane članom 6.2 stav 3 Izbornog zakona Bi, kao i da nisu dostavljeni adekvatni dokazi, odnosno dostavljen je samo screenshot objave sa Facebook stranice iz čijeg sadržaja se ne može smatrati da je došlo do povrede i kršenja Izbornog zakona, niti je vijest sponzorisana, kao i da se u tekstu ne pozivaju glasači da podrže kandidata na predstojećim izborima, kao i da nije iz istih vidljiva zloupotreba djece. Posebno je istaknuta činjenica da im je kao političkoj stranci od strane CIK BiH biulo zabranjeno učešće na izborima i da period koji je naveden predstavlja pravnu borbu sa CIK BiH oko učešće stranke na izborima 2024. godine. 
Odredbom člana 7.1 Izbornog zakona BiH je propisano da u periodu preuranjene izborne kampanje zabranjeno je vođenje izborne kampanje u elektronskim, onlajn i štampanim medijima i putem društvenih mreža ili bilo koji oblik javnog oglašavanja kampanje. Ova zabrana ne odnosi se na organiziranje zakonitih zvaničnih skupova organa i događaja političkih subjekata u svrhe koje nisu kampanja.
Nadalje, odredbom člana 9. stav 1. Pravilnika o medijskom predstavljanju i javnom oglašavanju političkih subjekata u izbornom periodu („Službeni glasnik BiH", broj 31/24) propisano je da u periodu preuranjene kampanje političkim subjektima je zabranjen svaki oblik radnje iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Stavom 2. istog člana propisano je da se zabrana iz stava 1. ovog člana, odnosi na upoznavanje birača i javnosti sa programom i kandidatima političkih subjekata za predstojeće izbore.
Odredbom člana 1.1 a stav 1. tačka 8) Izbornog zakona BiH propisano je da je „preuranjena kampanja“ svaki oblik radnji iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje

              Nakon uvida u kompletan spis i dostavljene screenshot objave na facebook stranici političke stranke SDS-OO Vlasenica, te cijeneći izjašnjenje žalitelja, pravilno je CIK BiH utvrdila odgovornost političke stranke-žalitelja za kršenje odredbe člana 7.1 Izbornog zakona BiH jer je dana 13.07.2024. godine OOSDS-Vlasenica pitem društvene mreže Facebook vodio izbornu kampanju u periodu preuranjene izborne kampanje.
Naime, cijeneći činjenicu da je facebook stranici dana 13.07.2024. godine objavljen tekst koji glasi: “Petrovdan u Vlasenici sa dijelom teksta „Opštinski odbor Srpske demokratske stzranke je proslavio krsnu slavu Svetih apostola Petra i Pavla-Petrovdan. Uz nama drage goste, simpatizere i članove u veličanstvenoj atmosferi obilježili smo našu krsnu slavu. Predstavljena je i odbornička lista koja će zajedno sa Slavišom Mazićem kandidatom za Načelnika, ostvariti pobjedu na izborima. Ponosni smo na naše kandidate koji su hrabro stali uz rame sa Slavišom Mazićem, uz podršku koju smo osjetili na slavi, sigurni smo da smo na pravom putu...“, pravilan je zaključak CIK BiH da se radi promociji ove političke stranke za predstojeće Lokalne izbore 2024. godine na način da su predstavljanjeni kandidati te stranke na predstojećim Lokalnim izborima 2024. godine. Isto tako i činjenica da dio teksta sadrži poruku o pobjedi političke stranke na predstojećim izborima, predstavlja radnje u svrhu promocije političke stranke i njenih kandidata, a sve u cilju sticanja podrške birača. Iz gore navedenog, neosnovani su navodi žalitelja da objava na društvenim mrežama i svrha okupljanja na spornom događaju-krsnoj slavi žalitelja ne predstavlja preuranjenu kampanju. Isto tako suprotno shvatanju žalitelja da je sporna objava učinjena na način koji nema veze sa plaćenim oglašavanjem, ovo vijeće istiće da je odredbom člana 7.1 Izbornog zakona BiH jasno propisano da da je u periodu preuranjene kampoanje zabranjeno vođenje izborne kampanje u elektronskim, onlajn i štampanim medijimai putem društvenih mreža ili bilo koji oblik javnog oglašavanja kampanje, odnosno da to što se ne radi o plaćenoj objavi, to ne znači da nije vođea izborna kampanja.
Neosnovan je prigovor žalitelja da je osporena odluka nezakonita jer je donesena nakon proteka zakonskog roka od 48 sati od dana prijema izjašnjenja po prigovoru, odnosno što je donesena nakon dva mjeseca od izjavljenog prigovora, iz razloga što su navodi irelevantni i paušalni i ne utiču na pravilnost i zakonitost iste. Ovakav stav apelaciono odijeljenje je već ranije izrazilo u svojoj odluci broj S1 3 Iž 045852 23 Iž od 06.06.2023. godine
U pogledu visine izrečene novčane kazne, ovo vijeće ističe da je izrečena kazna adekvatna za navedeni prekršaj za koji je članom 19.9 stav 1. tačka 3) Izbornog zakona propisan raspon visine novčanih kazni od 3.000,00-30.000,00 KM. Prilikom odmjeravanja novčane kazne pravilno je CIK BiH cijenila otežavajuću okolnost da je žalitelj do sada zbog vođenja preuranjene izborne kampanje kažnjen tri puta, a od olakšavajućih okolnosti da je isti uklonio sporni dio teksta nakon što je zaprimljena prijava o kršenju odredbe člana 7.1 Izbornog zakona BiH. 
Stoga je prema shvatanju vijeća Apelacionog odijeljenja Suda BiH pobijana odluka CIK BiH pravilna i zakonita, jer se radi o nedozvoljenoj radnji u smislu člana 19.9 stav 1. tačka 3. i stav 2. Izbornog zakona BiH, dakle radi se o promociji političke stranke prije zvanične izborne kampanje  
Iz svih izloženih razloga ovo vijeće je osporenu odluku, ocijenilo u potpunosti pravilnom i zakonitom, slijedom čega je žalbu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“ broj 19/02 do 74/10) valjalo odbiti.

     Predsjednik vijeća
Sudija

     Mirsada Džindo
Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321
PAGE  
2
Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321

[image: image1.wmf]_1108793871.doc
[image: image1.png]






